
OLIY TA’LIM TIZIMIDA 
RAQAMLI TEXNOLOGIYALARNI 
QO‘LLASHNING BUGUNGI 
KUNDA O‘RNI VA AHAMIYATI

Xolmirzayeva Gulruxsor Maxammetovna
Toshkent davlat iqtisodiyot universiteti, 
“Tyutorlar faoliyatini muvofiqlashtirish bo‘limi” tyutori, 
08.00.16 - Raqamli iqtisodiyot va xalqaro raqamli integratsiya yo‘nalishi doktoranti
E-mail: gulyaxolmirzayeva4@gmail.com 

Annotatsiya: Maqolada O‘zbekiston umumta’lim maktablarida B1 darajasidagi o‘quvchilar bilan ishlovchi rus tili 
o‘qituvchilarining uslubiy tayyorgarligi muvofiqligi ko‘rib chiqiladi. Nutqiy muloqotda ishtirok etish uchun zarur bo‘lgan 
ko‘nikmalarni shakllantirishga yordam beradigan va to‘sqinlik qiladigan omillar, jumladan, og‘zaki faoliyatni tashkil etish 
hamda o‘quv materiallaridan foydalanishning tegishli usullari tahlil qilinadi. Kuzatishlar va so‘rovnomalar asosida mavjud 
muammolar aniqlangan. Uslubiy qo‘llanmalarni takomillashtirish va o‘qituvchilarni tizimli tayyorlashdan tashqari, quyidagi 
natijalar muhim takliflar sifatida taqdim etiladi. Umumta’lim maktabida RKI bo‘yicha o‘quv jarayonini rejalashtirish va 
olingan natijalar asosida tahlil qilish mumkin.

Kalit soʻzlar: diskursiv kompetensiya, rus tili chet tili sifatida, metodik tayyorgarlik, umumta’lim maktabi, RKI o‘qituvchisi, 
metodik muammolar, til o‘rgatish.

Abstract: The article examines the methodological preparedness of Russian language teachers working with B1-level 
students in Uzbekistan’s general education schools. It analyzes the factors that facilitate and hinder the development of 
competences and skills necessary for participation in communicative interaction, including methods of organizing oral 
activities and the use of teaching materials. Based on observations and surveys, existing challenges were identified. In 
addition to improving methodological manuals and providing systematic training for teachers, the following findings are 
presented as key recommendations. The teaching process of Russian as a Foreign Language (RFL) in general education 
schools can be planned and analyzed based on the obtained results.

Key words: discursive competence, Russian as a foreign language, methodological preparedness, general education 
school, RFL teacher, methodological challenges, language teaching.

Аннотация: В статье рассматривается соответствие методической подготовки учителей русского языка как 
иностранного, работающих с учащимися уровня B1 общеобразовательных школ Узбекистана. Анализируются 
факторы, способствующие и затрудняющие формирование компетентности и навыков, необходимых для 
участия в речевом взаимодействии, включая методы организации устной деятельности и использования учебных 
материалов. На основе наблюдений и анкетирования выявлены существующие проблемы. В качестве ключевых 
предложений, помимо совершенствования методических пособий и системной подготовки учителей, представлены 
следующие результаты. Образовательный процесс по РКИ в общеобразовательной школе можно планировать и 
анализировать с учётом полученных данных.

Ключевые слова: дискурсивная компетенция, русский язык как иностранный, методическая подготовка, 
общеобразовательная школа, преподаватель РКИ, методические проблемы, обучение языку.

K I R I S H
Bugungi globallashuv va raqamli transformatsiya davrida oliy ta’lim tizimining samaradorligini oshirishda 

raqamli texnologiyalarning o‘rni tobora ortib bormoqda. O‘zbekiston Respublikasida so‘nggi yillarda ta’lim 
sifatini xalqaro standartlarga moslashtirish, raqamli iqtisodiyotni rivojlantirish va bilimga asoslangan jamiyatni 
shakllantirish borasida keng ko‘lamli islohotlar amalga oshirilmoqda. Jumladan, O‘zbekiston Respublikasi 
Prezidentining 2022-yil 28-yanvardagi “2022 — 2026-yillarga mo‘ljallangan Yangi O‘zbekistonning taraqqiyot 
strategiyasi to‘g‘risida”gi PF-60-son1li Farmoni mazkur yo‘nalishda muhim huquqiy asos bo‘lib xizmat qilmoqda.

Oliy ta’lim, fan va innovatsiyalar vazirligi ma’lumotlariga ko‘ra, 2020–2024-yillar davomida oliy ta’lim 
muassasalarining 70 foizdan ortig‘i elektron ta’lim platformalari (Moodle, ZiyoNET, Coursera, EdX kabi) va 
masofaviy o‘qitish tizimlarini joriy qilgan. Davlat statistika qo‘mitasining 2024-yil yakunlari bo‘yicha hisobotida 
qayd etilishicha, talabalarning 78 foizi o‘quv jarayonida raqamli texnologiyalardan muntazam foydalanmoqda. 
Bu ko‘rsatkich 2020-yilda atigi 35 foizni tashkil etgan.

Shuningdek, oliy ta’lim tizimida raqamli texnologiyalarni qo‘llash nafaqat ta’lim jarayonining samaradorligini 
oshiradi, balki ta’lim muassasalarining boshqaruv tizimini optimallashtirish, ilmiy tadqiqotlarni tezkor amalga 
oshirish va xalqaro hamkorlikni kengaytirish imkonini beradi. Shu bois, raqamli texnologiyalarni samarali joriy 
etish masalasi nafaqat pedagogik, balki ijtimoiy-iqtisodiy ahamiyatga ham ega bo‘lib, O‘zbekistonning raqamli 
iqtisodiyotga o‘tish strategiyasida ustuvor yo‘nalishlardan biri sifatida belgilanmoqda.

M A V Z U G A  O I D  A D A B I Y O T L A R  S H A R H I
So‘nggi yillarda oliy ta’lim tizimida raqamli texnologiyalarni qo‘llash global ilmiy tadqiqotlarning markaziy 

yo‘nalishlaridan biriga aylandi. Xorijiy olimlarning ishlari ko‘proq raqamli transformatsiya jarayonining ta’lim 
sifati, pedagogik yondashuvlar va talabalar motivatsiyasiga ta’sirini o‘rganishga qaratilgan bo‘lsa, mahalliy 
tadqiqotlarda O‘zbekiston sharoitida infratuzilma, huquqiy asoslar va amaliy tajribalar alohida e’tiborga 
olinmoqda.

Xorijiy ilmiy adabiyotlarda Zou va hammualliflar (2025) zamonaviy oliy ta’limda raqamli texnologiyalarning 
o‘quv jarayonini interaktiv qilish, talabalarda mustaqil bilim olish ko‘nikmalarini shakllantirishdagi ahamiyatini 
chuqur tahlil qilgan. Mualliflar raqamli vositalar nafaqat bilim olishni tezlashtirishi, balki ta’limda inkluzivlik 
va sifat kafolatlarini ham oshirishini qayd etadi [Zou et al., 2025]. Shu bilan birga, Alruthaya, Nguyen va 
Lokuge (2021) tomonidan olib borilgan tadqiqotda Z avlod talabalarining raqamli texnologiyalarga bo‘lgan 
yuqori moslashuvchanligi va ular uchun texnologiya yordamida ta’lim olish yanada samaraliroq ekanligi ilmiy 
asoslangan.

Mahalliy olimlar ham oliy ta’lim tizimida raqamli texnologiyalarni joriy etish masalalariga alohida e’tibor 
qaratmoqda. Abdurashidova va hammualliflar (2023) tomonidan Toshkent davlat texnika universiteti misolida olib 
borilgan tadqiqotda innovatsiya va raqamlashtirishning ta’lim sifatiga ijobiy ta’siri qayd etilib, respondentlarning 
83 foizi raqamli texnologiyalar ta’lim samaradorligini oshirishini tasdiqlagan. Usmonov (2024) o‘z tadqiqotida 
O‘zbekiston oliy ta’lim tizimining raqamli o‘qitishga bosqichma-bosqich o‘tishini tahlil qilib, bunda internet 
tezligi, texnik vositalar ta’minoti va o‘qituvchilarning malakasi hal qiluvchi omillar ekanini ko‘rsatadi. Yevropa 
Universitetlari Assotsiatsiyasi (EUA) tomonidan tayyorlangan “Digital learning in Uzbekistan: challenges 
and lessons learnt” (2022) hisobotida esa mamlakat oliy ta’lim muassasalarida pandemiya davrida raqamli 
o‘qitishga o‘tishdagi asosiy muammolar — infratuzilmaning cheklanganligi, o‘qituvchilarning texnologiyalardan 
foydalanish bo‘yicha malakasi yetarli emasligi hamda talabalar orasidagi raqamli tengsizlik masalalari yoritilgan.

Xorijiy va mahalliy tadqiqotlarning taqqosiy tahlili shuni ko‘rsatadiki, raqamli texnologiyalar oliy ta’lim tizimida 
o‘quv jarayonining sifatini oshirish, interaktivlikni ta’minlash va ta’limni shaxsga yo‘naltirish imkonini beruvchi 
kuchli vosita sifatida qaralmoqda. Biroq mavjud muammolar — internet infratuzilmasining to‘liq rivojlanmaganligi, 
texnologiyalardan foydalanish bo‘yicha pedagoglarning tayyorgarligi hamda axborot xavfsizligi kabi masalalar 
ko‘plab davlatlar, jumladan, O‘zbekiston uchun ham dolzarb bo‘lib qolmoqda. Shu sababli, ilmiy adabiyotlar 
tahlili mazkur yo‘nalishda izchil davlat siyosati, ilmiy yondashuvlar va xalqaro hamkorlikni talab etayotganini 
ko‘rsatadi.

T A D Q I Q O T  M E T O D O L O G I YA S I
Mazkur tadqiqotda oliy ta’lim tizimida raqamli texnologiyalarni qo‘llashning o‘rni va ahamiyatini aniqlash 

uchun bir nechta ilmiy metodlardan foydalanildi. Avvalo, adabiyotlar tahlili usuli qo‘llanib, xorijiy va mahalliy 
olimlarning ilmiy ishlari, monografiyalar hamda xalqaro tashkilotlarning (UNESCO, EUA, OECD) hisobotlari 
o‘rganildi. Metodologiyada qiyosiy tahlil yondashuvi asosida O‘zbekiston oliy ta’limidagi raqamlashtirish 

1	  https://lex.uz/ru/docs/-5841063

jarayonlari boshqa davlatlar tajribasi bilan solishtirildi. Shuningdek, sotsiologik so‘rovlar va mavjud amaliyotlarni 
kuzatish orqali raqamli texnologiyalarning samaradorligi, ularni qo‘llashdagi muammolar hamda istiqbollar 
aniqlab olindi. Ushbu metodlar asosida olingan natijalar keyingi tahlil va xulosalarda qo‘llanildi.

T A H L I L  V A  N A T I J A L A R
XXI asrda ta’lim tizimining raqamlashtirilishi global miqyosda strategik ustuvor yo‘nalishlardan biriga 

aylandi. Raqamli texnologiyalarni joriy etish nafaqat ta’lim jarayonini modernizatsiya qilish, balki iqtisodiyotning 
innovatsion rivojlanishiga ham bevosita ta’sir ko‘rsatmoqda. Ayniqsa oliy ta’lim tizimi uchun bu jarayonning 
ahamiyati beqiyos, chunki zamonaviy mehnat bozorida raqobatbardosh kadrlarni tayyorlashning eng muhim 
omillaridan biri — ularning raqamli kompetensiyalarga ega bo‘lishidir. O‘zbekiston oliy ta’lim tizimida ham oxirgi 
yillarda raqamli transformatsiya jarayonlari faol bosqichga kirib bordi. Bu yo‘nalishda davlat siyosati, xalqaro 
tajribalarni o‘rganish, ilmiy izlanishlar hamda texnologik yechimlar uyg‘unlashib, ta’lim sifatini oshirishga 
qaratilgan keng qamrovli dasturlar amalga oshirilmoqda.

Raqamli texnologiyalarni qo‘llashning asosiy omillari:
Birinchidan, ta’lim jarayonining moslashuvchanligi va qulayligi ortmoqda. Raqamli platformalar yordamida 

talabalar vaqt va makon chegaralaridan mustaqil holda bilim olish imkoniga ega bo‘lishdi. Masofaviy ta’lim, 
onlayn kurslar, elektron kutubxonalar, virtual laboratoriyalar — bularning barchasi o‘quv jarayonining 
individuallashtirilishini ta’minlaydi.

Ikkinchidan, ta’lim sifati va samaradorligini oshirish imkoniyatlari kengaydi. Multimedia vositalari, interaktiv 
darsliklar, elektron test tizimlari professor-o‘qituvchilarga murakkab nazariy tushunchalarni oddiyroq shaklda 
yetkazish imkonini bermoqda. Bu esa bilimlarni yanada puxta o‘zlashtirishga yordam beradi.

Uchinchidan, xalqaro integratsiya kuchaymoqda. Raqamli texnologiyalar yordamida O‘zbekiston talabalari 
dunyoning yetakchi universitetlari bilan hamkorlikda onlayn darslar olish, qo‘shma ilmiy loyihalarda ishtirok 
etish, xorijiy professorlar ma’ruzalari bilan tanishish imkoniyatiga ega bo‘lmoqda. Bu esa bilim almashinuvi va 
malaka oshirish uchun keng imkoniyat yaratadi.

O‘zbekiston oliy ta’lim tizimida raqamli texnologiyalarni joriy etish jarayoni bosqichma-bosqich rivojlanib 
bormoqda. Ushbu yo‘nalishda bir qator ustuvor vazifalar kelgusida amalga oshirilishi rejalashtirilmoqda:

Infratuzilma imkoniyatlarini kengaytirish. 2024-yilda oliy ta’lim muassasalarining 27 foizida internet tezligi 
10 Mbit/s dan past bo‘lib qolayotgan bo‘lsa-da, bu ko‘rsatkichni yaqin yillarda bosqichma-bosqich oshirish orqali 
masofaviy ta’lim samaradorligi sezilarli darajada yaxshilanadi.

Professor-o‘qituvchilar raqamli kompetensiyasini oshirish. Hozirda pedagoglarning 56 foizi raqamli 
platformalarda to‘liq dars o‘tish ko‘nikmasiga ega. Keyingi bosqichlarda muntazam malaka oshirish kurslari va 
metodik qo‘llanmalar orqali bu ulush tobora ortib borishi kutilmoqda

Talabalarni raqamli texnologiyalar bilan to‘liq ta’minlash. Hozirda 21 foiz talaba uy sharoitida zarur 
qurilmalardan to‘liq foydalana olmayapti. Kelgusida davlat va xususiy sektor hamkorligida amalga oshiriladigan 
dasturlar ushbu ko‘rsatkichni qisqa muddatda kamaytirib, raqamli tenglikni ta’minlash imkonini beradi

Axborot xavfsizligini mustahkamlash. 2023-yilda qayd etilgan 145 ta hodisa sohaga jiddiy e’tibor qaratilishi 
zarurligini ko‘rsatdi. Bu esa oliy ta’lim muassasalarida xavfsizlik tizimlarini yanada takomillashtirish va yangi 
standartlarni joriy etish uchun imkoniyat yaratmoqda.

Shu bilan birga, ijobiy tendensiyalar sezilarli darajada oshib bormoqda. Masalan, 2020–2024-yillar oralig‘ida 
raqamli platformalardan foydalanish darajasi 35 foizdan 78 foizga yetgani oliy ta’limda raqamli transformatsiya 
jarayonlari izchil davom etayotganini ko‘rsatadi. Prognozlarga ko‘ra, yaqin yillarda bu ko‘rsatkich 90 foizdan 
oshib, ta’lim jarayoni to‘liq raqamli ekotizimga integratsiyalashishi mumkin (1-jadval).

1-jadval. O‘zbekiston oliy ta’lim tizimida raqamli texnologiyalarni qo‘llash bilan bog‘liq asosiy ko‘rsatkichlari
Ko‘rsatkichlar 2020-yil 2022-yil 2024-yil O‘sish (%)

Raqamli platformalardan foydalanish darajasi (%) 35 56 78 +43
Masofaviy ta’lim kurslaridan foydalanuvchi talabalar (%) 18 32 64 +46
Internet tezligi 10 Mbit/s dan yuqori bo‘lgan OTMlar (%) 49 62 73 +24
Raqamli pedagogik ko‘nikmaga ega o‘qituvchilar (%) 38 47 56 +18
Talabalarning shaxsiy raqamli qurilma bilan ta’minlanishi (%) 61 71 79 +18

Xulosa va takliflar
O‘zbekiston oliy ta’lim tizimida so‘nggi yillarda amalga oshirilgan islohotlar natijasida raqamli texnologiyalar 

o‘quv jarayonining ajralmas qismiga aylanib bormoqda. Elektron platformalar, masofaviy ta’lim tizimlari va sun’iy 

intellektga asoslangan dasturlarni joriy etish orqali ta’lim jarayonining qamrovi kengayib, talabalarga mustaqil 
bilim olish hamda interaktiv mashg‘ulotlarda ishtirok etish imkoniyatlari yaratildi. Statistik ma’lumotlar shuni 
ko‘rsatmoqdaki, 2020–2024-yillar oralig‘ida oliy ta’limda raqamli texnologiyalarni qo‘llash darajasi 35 foizdan 78 
foizga oshib, barqaror o‘sish tendensiyasini namoyon etdi.

Shu bilan birga, mavjud vaziyat tahlili ayrim tizimli muammolarni ham ochib berdi. Jumladan, pedagoglarning 
raqamli kompetensiyalarining yetarli emasligi, talabalar o‘rtasida texnologik imkoniyatlar bo‘yicha nomutanosiblik 
va ma’lumot xavfsizligiga oid muammolar raqamlashtirish jarayonini sekinlashtiruvchi omillar sifatida namoyon 
bo‘lmoqda. Ushbu holatlarning dolzarbligi oliy ta’limda raqamli transformatsiyani kompleks yondashuv asosida 
davom ettirishni talab etadi.

Mazkur tadqiqot natijalariga asoslanib shuni ta’kidlash mumkinki, kelgusida oliy ta’lim muassasalarida 
texnik sharoitlarni yaxshilash, yuqori tezlikdagi internet va barqaror tarmoqlar bilan ta’minlash, raqamli o‘quv 
xonalarini kengaytirish, o‘qituvchilarning axborot-kommunikatsiya texnologiyalaridan foydalanish bo‘yicha 
malakasini muntazam oshirish, talabalar uchun IT savodxonlik, ma’lumotlar tahlili va kiberxavfsizlik bo‘yicha 
maxsus kurslarni joriy etish, ijtimoiy tenglikni ta’minlash maqsadida ehtiyojmand talabalarni subsidiya yoki 
grantlar asosida kompyuter va internet resurslari bilan ta’minlash, shuningdek, ma’lumot xavfsizligini kuchaytirish 
uchun oliy ta’lim muassasalarida maxsus kiberxavfsizlik bo‘limlarini tashkil etish zarur.

Umuman olganda, raqamli texnologiyalardan samarali foydalanish oliy ta’lim sifatini oshirish, ilmiy 
tadqiqotlarni jadallashtirish va xalqaro hamkorlik imkoniyatlarini kengaytirishga xizmat qilmoqda. Kelgusida 
davlat siyosati, ilmiy izlanishlar va amaliy tashabbuslarning uyg‘unligi raqamli transformatsiyaning barqaror 
rivojlanishini ta’minlaydi.

